
TIJORAT BANKLARINING BIZNES EKOTIZIMI 
MUAMMO VA YECHIMLAR

Shoymardonov Orziqul Jo‘ra o‘g‘li
TDIU mustaqil izlanuvchi

Annotatsiya. Ushbu maqolada banklarda biznes ekotizimlarning vujudga kelishi hamda mamlakatimiz tijorat banklarida 
biznes ekotizimini joriy etish jarayonlari keltirib o‘tilgan. Ekotizim doirasida bank xizmat ko‘rsatish samaradorligini oshirish 
yo‘llari, bank biznes ekotizimining mohiyati, rivojlanish tarixi hamda tijorat banklarida biznes ekotizimining afzalliklari va 
rivojlantirish istiqbollarini takomillashtirish haqida so‘z boradi. Xususan, maqolada innovatsiyalarni joriy etish asosida 
tijorat banklarida biznes ekotizimining faoliyati samaradorligini oshirishdagi mavjud muammolar hamda ularni bartaraf 
etish bo‘yicha muallifning tavsiyaviy yondashuvlari va takliflari keltirilgan. Shuningdek, bank ekotizimlarida vujudga 
kelgan muammolar va ularning yechimlari to‘g‘risida tavsiyalar keltiriladi.

Kalit so‘zlar: tijorat banki, innovatsiya, raqamli biznes, ekotizim, innovatsion xizmatlar, yangi xizmat turlari, bank biznesi 
ekotizimlari.
Abstract. This article describes the emergence of business ecosystems in banks and the processes of introducing a 
business ecosystem in commercial banks of our country. It discusses ways to improve the efficiency of banking services 
within the ecosystem, the essence of the banking business ecosystem, its history of development, and the prospects for 
improving the development of the advantages of the business ecosystem in commercial banks. In particular, the article 
presents existing problems in increasing the efficiency of the business ecosystem in commercial banks based on the 
introduction of innovations, as well as the author's recommended approaches and proposals for their elimination. It also 
provides recommendations on the problems that have arisen in banking ecosystems and their solutions.

Keywords: commercial banking, innovation, digital business, ecosystem, innovative services, new types of services, 
banking business ecosystems.
Аннотация. В данной статье рассмотрены процессы формирования бизнес-экосистем в банковской сфере, а также 
внедрение бизнес-экосистем в коммерческих банках нашей страны. Освещаются пути повышения эффективности 
банковского обслуживания в рамках экосистемного подхода, сущность и история развития банковских бизнес-
экосистем, их преимущества и перспективы совершенствования в деятельности коммерческих банков. В 
частности, в статье проанализированы существующие проблемы повышения эффективности функционирования 
бизнес-экосистем в коммерческих банках на основе внедрения инноваций, а также представлены авторские 
рекомендации и предложения по их устранению. Кроме того, приведены рекомендации по решению проблем, 
возникающих в банковских экосистемах.

Ключевые слова: коммерческий банк, инновации, цифровой бизнес, экосистема, инновационные услуги, новые 
виды услуг, банковские бизнес-экосистемы.

K I R I S H
Bugun an’anaviy bank tizimi orqali mijozlarga xizmat ko‘rsatish daromad olish nuqtayi nazaridan ortda 

qolmoqda. Shu nuqtayi nazardan qaraganda, banklar faoliyatini ma’lum bir raqamli ekotizimlarda jamlash 
yetarlicha samara berishi tahlillar natijasida ma’lum bo‘ldi. Xalqaro Valyuta Jamg‘armasi tadqiqotlari ham shuni 
ko‘rsatadiki, “fintech va raqamli to‘lov ekotizimlarining kengayishi tufayli rivojlangan mamlakatlarda banklarning 
foizsiz daromadlari ulushi 2020–2024-yillarda 32 foizdan 46 foizga oshgan” [11].

O‘zbekiston bank tizimida raqamli to‘lov ekotizimi nafaqat kengayib borayotganini, balki mijoz ehtiyojlarini 
qondirish darajasi ham sezilarli darajada oshayotganini ko‘rsatadi. Elektron kartalar sonining keskin ko‘payishi, 
bankomatlar tarmog‘ining kengayishi, terminal to‘lovlari hajmining yildan-yilga o‘sishi — bularning barchasi 
raqamli moliyaviy xizmatlar aholining kundalik to‘lov amaliyotida asosiy vositaga aylanganini, banklar esa 
mijozlarga xizmat ko‘rsatish sifatini oshirishda innovatsion platformalardan faol foydalanayotganini anglatadi.

O‘zbekiston tijorat banklarida raqamli transformatsiyaning sifat jihatdan yangi bosqichga ko‘tarilayotganini 
ko‘rsatadi, ya’ni 2020–2024-yillar davomida joriy etilgan yangi bank xizmatlari soni 8 tadan 25 tagacha oshib, 
ularning tarkibida raqamli mahsulotlar ulushi 20 foizdan 65 foizga yetgan bo‘lib, bu banklar tomonidan mijoz 
ehtiyojlariga mos, masofaviy va innovatsion xizmatlarni rivojlantirishga ustuvor ahamiyat berilayotganini, 
xizmatlar portfeli esa an’anaviy modellaridan raqamli ekotizimga yo‘naltirilayotganini anglatadi.

Bank biznesi ekotizimining mazmuni va mohiyatini tushunish moliya sanoatining murakkabliklarini 
boshqarish, asosli qarorlar qabul qilish va keng iqtisodiyot doirasida bank sektorining barqarorligi hamda 
o‘sishini ta’minlash uchun juda muhimdir. Aynan tijorat banklari bank biznesi ekotizimidagi asosiy subyektlardir. 
Ular jismoniy shaxslarga ham, korxonalarga ham turli xil xizmatlarni taklif qilib, moliya sanoatining asosi bo‘lib 
xizmat qiladi. Ushbu xizmatlar depozitlar va kreditlar kabi an’anaviy funksiyalardan investitsiyalar va to‘lovlarni 
qayta ishlash bo‘yicha yanada murakkab takliflargacha bo‘ladi. Ushbu ko‘p qirrali rol tijorat banklarini iqtisodiy 
faoliyatni osonlashtirish va iqtisodiyotda moliyaviy barqarorlikni ta’minlashda asosiy subyektga aylantiradi.

M A V Z U G A  O I D  A D A B I Y O T L A R  S H A R H I
Tijorat banklarining biznes ekotizimini rivojlantirish istiqbollari bilan bog‘liq tadqiqot ishlari ko‘plab yetakchi 

mahalliy va xorijiy iqtisodchilar tomonidan o‘rganilgan.
Gollandiyalik iqtisodchi olima Marta Szymanowska bank ekotizimlarining turli jihatlarini, shu jumladan, 

moliyaviy innovatsiyalarning ta’siri va banklarning iqtisodiyotdagi rolini o‘rganib chiqqan [1].
Iqtisodchi olim A. Ivanov bank biznesidagi ekotizim konsepsiyasi mijoz uchun umumiy qiymat bilan bog‘liq 

bo‘lgan bir nechta xizmatlarning bitta foydalanuvchi interfeysiga qo‘shilishi qator qulayliklar yaratadi, deya fikr 
bildirib o‘tgan [2].

McKinsey konsalting tashkiloti hisobotiga ko‘ra, «dunyodagi banklarda xususiy kapital rentabelligi (ROE) bir 
joyda muqim turib qolgan, ya’ni oxirgi 10-yilda bu ko‘rsatkich o‘rtacha 8–10 foiz atrofida bo‘lgan. Bu ko‘rsatkich 
2025-yilga borib 5,2–9,3 foiz oralig‘ida bo‘lishi taxmin qilinmoqda» [3]. Mazkur holat bank tizimining moliyaviy 
xizmatlar bilan cheklanib qolmay, «ekotizim mexanizmini rivojlantirishga undamoqda». Bunda elektron tijorat 
onlayn platformalari banklarga o‘z mijozlari bilan yaqin aloqada bo‘lib turish bilan birga ularning moliyaviy 
ahvoli, psixologik portreti, xohish-istaklarini aniqlash imkonini beradi [4].

M. J. Yakobides, K. Kennamo, A. Gaver o‘z tadqiqotlarida ekotizim tushunchasini aniqlash bo‘yicha ikkita 
asosiy yondashuvni ajratib ko‘rsatishadi: birinchi yondashuvda ekotizim ma’lum darajada ishlab chiqarish va 
ishlab chiqarish omillariga nisbatan o‘zaro bog‘liq bo‘lgan tashkilotlar guruhi sifatida qaraladi, ikkinchisida esa 
o‘zaro bog‘liq texnologiyalar tizimi sifatida e’tirof etiladi [5].

R. Adner o‘z ilmiy qarashlarida ekotizimlarni ikkita asosiy yo‘nalish: ekotizimlar mansublik sifatida 
(ecosystems as affiliation) va ekotizimlar tuzilma sifatida (ecosystems as structure) talqin etadi. Bunday holda 
ekotizim mansublik sifatida an’anaviy sanoat chegaralarini yo‘q qilishga va bir xil sanoat ichida ham, tarmoqlararo 
darajada ham kompaniyalar o‘rtasidagi o‘zaro bog‘liqlik hamda simbiyotik munosabatlarning o‘sishiga qaratiladi. 
Tuzilma sifatida ekotizim esa qiymat taklifini yaratishni o‘rganishga va ma’lum bir qiymat taklifiga erishish uchun 
o‘zaro ta’sir qilishiga e’tibor qaratadi. R. Adnerning ta’kidlashicha, mansublik sifatida ekotizim tushunchasi 
mutlaqo yangi tushuncha emas, balki korxonani umumlashtirilgan yoki makro darajada o‘rganadigan biroz 
takomillashtirilgan tushunchadir. Shuningdek, Ron Adner ekotizimni “ma’lum qiymat takliflarini amalga oshirish 
uchun o‘zaro ta’sir qilishi kerak bo‘lgan va innovatsion faoliyatning uyg‘unligini ta’minlaydigan tuzilma bilan 
o‘zaro bog‘langan ko‘p tomonlama sheriklar to‘plami” deb ta’riflaydi [6].

R. Kapur, A. Gaver, M. Kusumano, G. Parker, M. Van Alstinlar o‘z ilmiy izlanishlarida platformalarga 
asoslangan biznes ekotizimlariga e’tibor qaratishadi va mahsulot ekotizimlari (product-based ecosystems) 
hamda platforma ekotizimlari (platform-based ecosystems) o‘rtasidagi tushunchalarni ajratadilar [7].

Bank biznesining ekotizimi — bu bank faoliyati uchun biznes muhitini tashkil etuvchi o‘zaro bog‘liq va 
o‘zaro ta’sir qiluvchi elementlar, unsurlar, mahsulotlar hamda xizmatlar majmuidir. Bank biznesining ekotizimiga 
nafaqat bankning o‘zi va uning mijozlari, balki turli sheriklar va xizmat ko‘rsatuvchi provayderlar ham kiradi. 
Bular fintech kompaniyalari, to‘lov tizimlari, sug‘urta kompaniyalari, moliyaviy ma’lumotlarni yig‘uvchilar va 
bozorning boshqa ishtirokchilari bo‘lishi mumkin.

T A D Q I Q O T  M E T O D O L O G I YA S I
Maqolada ilmiy abstraksiyalash, guruhlash, qiyoslash, retrospektiv va istiqbolli, empirik tahlil hamda 

boshqa uslublardan foydalanildi. Maqolada ilmiy abstraksiyalash usuli yordamida tijorat banklarida biznes 
ekotizimidan foydalanish yo‘llari, nazariy, tashkiliy-huquqiy asoslarini takomillashtirishning ilmiy va amaliy 
ahamiyati keltirib o‘tildi. Shuningdek, qiyosiy taqqoslash usulida jahon amaliyotida va taraqqiy etgan 
mamlakatlarda innovatsiyalarni joriy etish asosida tijorat banklarida biznes ekotizimi faoliyati samaradorligini 

oshirish usullarining tashkiliy-huquqiy asoslari mamlakatimizdagi mavjud asoslar bilan taqqoslanib, tegishli 
xulosalar shakllantirildi.

T A H L I L  V A  N A T I J A L A R
Maqolada banklarning ekotizimlarini tushuntirishdan avval uning ta’rifini berish maqsadga muvofiq 

hisoblanadi. Bank biznesi ekotizimlari — bu moliyaviy xizmatlar ko‘rsatish uchun birgalikda ishlaydigan 
o‘zaro bog‘liq tashkilotlar, xizmatlar va texnologiyalar tarmog‘idir. Ular mijozlar uchun innovatsion va samarali 
yechimlarni yaratish maqsadida banklar, moliya institutlari, texnologiya provayderlari hamda bozorning boshqa 
ishtirokchilarini birlashtiradi. Bank biznesi ekotizimlarining yana bir muhim jihati texnologiya provayderlari 
va boshqa kompaniyalar bilan hamkorlikni rivojlantirishdir. Buning yordamida banklar o‘z mahsulotlari va 
xizmatlarini yaxshilash uchun ilg‘or texnologiyalar hamda innovatsiyalardan foydalanishlari mumkin.

Bank biznesi ekotizimining asosiy maqsadi mijozlarga integratsiyalashgan formatda keng ko‘lamli moliyaviy 
xizmatlar va mahsulotlarni taqdim etishdir. Turli sheriklar bilan hamkorlik tufayli banklar o‘z mijozlariga onlayn 
to‘lovlar, investitsiya bo‘yicha maslahatlar yoki sug‘urta kabi qo‘shimcha xizmatlarni taklif qilishlari mumkin.

Ekotizimlarni moliyaviy va bank xizmatlari bozorida raqobatbardoshlikni oshirishning yangi vositasi sifatida 
tahlil qilishda “ekotizim” atamasini ilmiy nuqtayi nazardan, uning tuzilishi va turli xil xususiyatlariga ko‘ra mohiyatini 
anglash lozim. Shunday qilib, hozirgi vaqtda ilmiy asarlarda ekotizim mohiyatining bir qancha ta’riflari mavjud 
bo‘lib, ular birinchi navbatda kompaniyalarning yo‘nalishi, maqsadlari va ularni o‘rganish burchagi bilan farq 
qiladi. Bugungi kunda bank biznesiga raqamli texnologiyalarni joriy etish, uni o‘zgartirish va mijozlarga xizmat 
ko‘rsatish turlarini takomillashtirish masalalariga alohida e’tibor berilmoqda. Ko‘pgina mualliflar banklar uchun 
biznes ekotizimlarini yaratishning ahamiyati, ularning afzalliklari, shuningdek, moliya bozorining rivojlanishiga 
ta’siri haqida fikrlar bildirishmoqda (1-rasm).

1-rasm. Raqamli bank ekotizimlarining belgilari1

Xususan, bank biznesi atrofida ekotizimlarni tashkil etish zarurligi, ularning banklar uchun xususiyatlari va 
afzalliklari, bank biznesini tubdan ko‘rib chiqish, ekotizimda ishlash sharoitida uning biznes modelini o‘zgartirish 
masalalariga alohida e’tibor qaratilishiga qaramay, banklar uchun biznes ekotizimida duch kelinadigan 
muammolar haligacha to‘liq o‘rganilmagan.

1	 Muallif ishlanmasi

A. Kobilko ekotizimni iqtisodiyotning turli sohalaridan mahsulot va xizmatlarni birinchi navbatda yagona 
brend ostida va yuridik shaxsga murojaat qilmasdan taklif qiluvchi korxonalar majmuasi deb ta’rif beradi [8].

Biroq, bu holda, dissertatsiya muallifining so‘zlariga ko‘ra, ekotizimlarning yuqori darajadagi o‘zaro bog‘liqligi 
va ekotizim ishtirokchilari o‘rtasidagi bir-birini to‘ldirish kabi fundamental hamda o‘ziga xos xususiyatlari hisobga 
olinmaydi. Ekotizim tushunchasining iqtisodiy ta’rifini keng ma’noda uchta asosiy guruhga bo‘lish mumkin 
(1-jadval).

1-jadval. Ekotizim tushunchasining guruhlanishi2

№ Guruh nomi Ekotizim guruhining mohiyati 

1. Tadbirkorlik ekotizimi
u kompaniya yoki kompaniyalar guruhini va uning ishbilarmonlik muhitini anglatadi, 
tadbirkorlik ekotizimi kengroq tushunchaning ajralmas qismi-ijtimoiy-iqtisodiy 
ekotizimdir

2. Innovatsion ekotizim ma’lum bir yangilik yoki yangi innovatsion qiymat taklifini va uni qo‘llab-quvvatlovchi 
ishtirokchilar guruhini ifodalaydi

3. Biznes ekotizimi qiymat taklifini yaratish uchun o‘zaro ta’sir qiluvchi o‘zaro bog‘liq va bir-birini to‘ldiruvchi 
kompaniyalar guruhini anglatadi

Ta’kidlash joizki, biznes ekotizimlarining tanlangan guruhlari gibrid bo‘lishi mumkin, ammo biznes ekotizimlarini 
qurishda modellardan biri odatda ustunlik qiladi. Yuqorida o‘rganilgan ta’riflarga asoslanib, raqamli biznes 
ekotizimi konsepsiyasiga tayanamiz va ekotizimni, shuningdek, bank ekotizimini kompaniyalar yoki xizmatlar 
hamda mahsulotlar to‘plami sifatida ko‘rishimiz mumkin. Shu jumladan, iqtisodiyotning turli tarmoqlaridan 
o‘zaro bog‘liq va bir-birini to‘ldiruvchi, bitta tashkilot atrofida birlashtirilgan, shu jumladan platformalar soni 
yakuniy nafaqa oluvchining ehtiyojlarini yanada samarali qondirish va bozorda o‘z raqobatbardoshligini oshirish 
(yagona uzluksiz integratsiyalashgan jarayon doirasida) [8]. Shuni ham yodda tutish kerakki, ushbu jarayonda 
ekotizim tushunchasini belgilashda raqamli muhitga ixtisoslashgan kompaniyalar nazarda tutiladi.

Tijorat banklari ekotizimlari kelajakda mijozlar bilan muloqot qilishning muhim usuli bo‘ladi. Ekotizimlar 
orqali moliyaviy va moliyaviy bo‘lmagan xizmatlarning kombinatsiyasi mijoz uchun raqobatning zaruriy shartiga 
aylanadi. Ushbu integratsiyalashgan xizmatlarni taklif qiluvchi banklar an’anaviy moliyaviy xizmatlarni taqdim 
etishdan tashqariga chiqadi va mijozlarning keng ehtiyojlarini qondiradi.

Bank ekotizimlari rivojlanishining hozirgi jihatlari quyidagilardan iborat:
1.	 Raqamlashtirish: banklar bank xizmatlaridan foydalanishni osonlashtirish va foydalanuvchi tajribasini 

yaxshilash uchun raqamli texnologiyalarni faol ravishda joriy qilmoqdalar. Bunga mobil ilovalar, internet-banking, 
tranzaksiyalar uchun onlayn platformalar va blockchain kabi yangi texnologiyalardan foydalanish kiradi.

2.	 Sun’iy intellekt va mashinani o‘rganish: banklar mijozlar ma’lumotlarini tahlil qilish, shaxsiy takliflar 
yaratish va Big Data asosida qarorlar qabul qilish uchun sun’iy intellekt hamda mashinani o‘rganish algoritmlaridan 
foydalanadilar. Bu banklarga xavflarni baholashning aniqligini oshirishga, firibgar operatsiyalarni aniqlashga va 
jarayonlarning samaradorligini oshirishga yordam beradi.

3.	 Kross-platforma: bugungi kunda foydalanuvchilar o‘zlarining bank xizmatlaridan turli xil qurilmalar — 
kompyuterlar, smartfonlar, planshetlar va hattoki ovozli qurilmalar orqali foydalanishni kutmoqdalar. Banklar 
qurilmadan qat’i nazar, xizmatlarga yagona va qulay kirishni ta’minlash uchun platformalararo dasturlar va 
interfeyslarni ishlab chiqmoqdalar.

4.	 Ekotizimni rivojlantirish: banklar turli xil moliyaviy xizmatlar va mahsulotlarni bitta platforma ostida 
birlashtirgan ekotizimlarni yaratishga intiladilar. Masalan, bu bank xizmatlarining sug‘urta xizmatlari, 
investitsiyalar, to‘lov tizimlari va hatto chakana savdo do‘konlari bilan kombinatsiyasi bo‘lishi mumkin. Bunday 
ekotizimlar mijozlarga barcha kerakli moliyaviy xizmatlarni bir joyda olish va bank bilan o‘zaro munosabatlar 
jarayonini soddalashtirish imkonini beradi.

5.	 Ma’lumotlarni himoya qilish: raqamli operatsiyalar sonining ko‘payishi va onlayn bank xizmatlaridan 
foydalanish bilan kiberhujumlar hamda mijozlar ma’lumotlarining tarqalishi xavfi ortadi. Banklar shifrlash, ikki 
faktorli autentifikatsiya va mijozlar ma’lumotlarining xavfsizligini ta’minlash uchun shubhali faoliyatni nazorat 
qilish kabi ma’lumotlarni himoya qilish texnologiyalarini faol ravishda amalga oshirmoqdalar.

Bank ekotizimlarini rivojlantirishning ushbu jihatlari banklarga raqobatbardosh bo‘lishga, zamonaviy 
xizmatlarni taklif qilishga va mijozlarning moliyaviy xizmatlardan tez hamda qulay foydalanish ehtiyojlarini 
qondirishga yordam beradi. Tijorat banklari biznes ekotizimi hisobvaraqlarni ochish va yuritish, kreditlar berish, 
valyuta ayirboshlash, investitsiyalar, sug‘urta va boshqa ko‘plab xizmatlarni o‘z ichiga oladi. Bank ekotizimi 
moliyaviy operatsiyalarni amalga oshirish uchun qulay va xavfsiz muhit yaratadi hamda bitta platformada turli 
moliyaviy xizmatlardan foydalanishni ta’minlaydi.

2	 Muallif ishlanmasi

Rivojlangan mamlakatlarda biznes ekotizimlarining rivojlanishi odatda yuqori texnologiyali kompaniyalar 
(BigTech) bilan bog‘liq bo‘lsa, mamlakatimizda ularni yaratish turli xil, ya’ni ko‘pincha bir-biriga bog‘liq bo‘lmagan 
tarmoqlar va hududlarning bizneslarini birlashtirgan, taniqli brendga ega bo‘lgan tizim shakllantiruvchi banklar 
asosida boshlanadi. Mamlakatdagi eng yirik banklar ekotizimlarni yaratish uchun eng munosib poydevor 
hisoblanadi, chunki ular keng mijozlar bazasiga ega, maksimal foyda olish uchun zamonaviy biznes haqiqatlariga 
moslashishga tayyor va mijozlar haqida batafsil ma’lumotlarga ega.

Tijorat banklari biznes ekotizimining shakllanishi va rivojlanishiga ta’sir qiluvchi omillar 2-rasmda keltirilgan 
(2-rasm).

2-rasm. Tijorat banklari biznes ekotizimining shakllanishi va rivojlanishiga ta’sir qiluvchi omillar3

Raqamli ekotizimning “eskrou” tizimi funksiyalarini bajarishi munosabati bilan bitta shaxsiy hisobvaraqdan 
hisob-kitoblar va to‘lovlar hamda tomonlarning shartnoma majburiyatlari kafolati bajarilishini ta’minlash.

2024-yilning 1-yanvariga qadar raqamli ekotizimga integratsiyalashgan elektron tijorat platformalari 
operatorlari uchun foyda solig‘i stavkasi 50 foizga kamaytiriladi.

Tovarlar (xizmatlar) elektron savdosini amalga oshiruvchi soliq to‘lovchilar uchun, ular Elektron tijorat 
ishtirokchilarining milliy reyestriga kiritilgan yoki kiritilmaganligidan qat’i nazar, O‘zbekiston Respublikasi Soliq 
kodeksining 337- va 467-moddalariga ko‘ra foyda solig‘i va aylanmadan olinadigan soliq bo‘yicha pasaytirilgan 
soliq stavkalari qo‘llaniladi. 2022-yilning 1-iyuliga qadar raqamli ekotizim orqali soliq organlariga real vaqt 
rejimida ma’lumotlarni uzatish imkonini beruvchi elektron ma’lumotlar bazalari o‘zaro integratsiya qilinishi 
belgilangan.

Shuningdek, milliy iqtisodiyotni raqamlashtirishni rivojlantirishning huquqiy asosi ham takomillashtirilib 
borilmoqda, jumladan, O‘zbekiston Respublikasi Prezidentining 2020-yilning 5-oktabrdagi PF-6079-son 
“Raqamli O‘zbekiston – 2030” strategiyasini tasdiqlash va uni samarali amalga oshirish chora-tadbirlari 
to‘g‘risida”gi Farmoni asosida mijozlarni masofadan turib identifikatsiya (liveness check) qilishga ruxsat 
berildi, natijada bankka kelmasdan, hech qanday shartnomaga imzo chekmasdan turib, bank xizmatlari va 
mahsulotlaridan foydalanish imkoniyati yaratildi [9].

Ushbu Farmonga ko‘ra: “2022-yilning 1-yanvariga qadar masofadan kredit mahsulotlarini realizatsiya 
qilish, omonatlar va hisob raqamlarni ochishni o‘z ichiga olgan keng turdagi onlayn xizmatlar ko‘rsatishni 
ta’minlash orqali tijorat banklarining raqamli transformatsiyasi yakuniga yetkazilishi belgilab berilgan. Bitta 

savdo maydonchasida keng ko‘lamli bank va bankdan tashqari moliyaviy xizmatlarni (qimmatli qog‘ozlar bilan 
operatsiyalar, sug‘urta va boshqalar) taqdim etishga yo‘naltirilgan moliyaviy supermarketlarning biznes modelini 
yaratish, tijorat banklari tomonidan mijozlarga masofaviy bank xizmatlari (internet-banking, bank-mijoz, sms-
banking va boshqalar), shu jumladan mobil ilovalar orqali xizmat ko‘rsatish ko‘lamini va sifatini oshirish; venchur 
ekotizimlarning rivojlanishini soddalashtirish uchun «regulyativ qumdon»ni yaratish maqsad qilingan” [10].

O‘zbekiston startaplari ularning rivojlanishini qo‘llab-quvvatlaydigan yoki to‘sqinlik qiladigan ekotizimda 
rivojlanadi. Ushbu ekotizim ko‘plab milliy elementlarni o‘z ichiga oladi, ammo mintaqaviy va xalqaro omillar 
ham muhimdir, ayniqsa iqtisodiyot tobora ochiq va globallashib bormoqda. Moliya va malakali kadrlarga, 
shu jumladan, texnologik mutaxassislar va tadbirkorlarga kirish ekotizimning muhim qismidir. Yaxshi raqamli 
infratuzilma va qo‘llab-quvvatlovchi hukumat siyosati ham juda muhimdir. Startaplar o‘z tovarlari va xizmatlari 
bozorlari katta va faol bo‘lganda yaxshi rivojlanadi (3-rasm).

3-rasm. Tijorat banklari raqamli biznes ekotizimning tashkiliy tuzilishi4

Ekotizimga kirish foydalanuvchilarni shaxsiy hisobda ro‘yxatdan o‘tkazish bilan boshlanadi, bu ochiq 
portaldagi dasturlar va loyihalar natijalarini hisobga olish hamda iste’molchilarni aniqlash uchun raqamli 
xizmat bilan ifodalanadi. Tizimning barcha ishtirokchilari (foydalanuvchilar va tijorat banklari) ma’lumotlari bitta 
ma’lumotlar omborida saqlanadi.

Foydalanuvchi umumiy tizimdan kerakli xizmatlarni tanlash imkoniyatiga ega, bu esa qulaylik va ochiqlikni 
ta’minlaydi. Tizimga birlashtirilgan muassasalar tashkiliy va operatsion tizimlarni hisobga olgan holda ishlaydi, 
ularning faoliyati dasturiy ta’minot bilan jihozlangan bo‘lib, bu xarajatlarni kamaytiradi va xizmatlar sifatini 
yaxshilaydi.

Banklar mijozlar uchun o‘z xizmatlaridan foydalanish qulayligini yaxshilash maqsadida internet-banking, 
mobil ilovalar, onlayn to‘lovlar va boshqalar kabi texnologik yechimlarni faol ravishda ishlab chiqmoqda. Tijorat 
banklari moliyaviy tartibga soluvchi qonunlar va qoidalarga rioya qilishlari hamda qoidalar va standartlarga 
muvofiqligini ta’minlash uchun ichki nazorat va auditlarni o‘tkazishlari kerak. Tijorat banklarining biznes ekotizimi 
mijozlar va bozor ulushlari uchun turli banklar o‘rtasidagi raqobat bilan tavsiflanadi. Shu bilan birga, banklar bir-
biri bilan, masalan, to‘lov tizimlari orqali yoki kredit klublari doirasida hamkorlik qilishlari mumkin.

Ushbu elementlar tijorat banki biznesi ekotizimining asosini tashkil etadi, u moliyaviy tizimning ishlashini 
qo‘llab-quvvatlaydi va mijozlar ehtiyojlarini qondiradi.

4	  Muallif ishlanmasi

X U L O S A  V A  T A K L I F L A R
Amalga oshirilgan tadqiqotlar shuni ko‘rsatadiki, global tendensiyalardan biri bo‘lgan bank ekotizimi klassik 

ma’noda mijozlar va xizmat ko‘rsatuvchi provayderlarni moliyaviy hamda moliyaviy bo‘lmagan ehtiyojlarini 
qondirish uchun birlashtirgan turli xil xizmatlarga ega bo‘lgan bir yoki bir nechta raqamli platformalarga 
asoslangan integratsiyalashgan biznesni olib borish usulidir.

1.	 Ko‘pgina mamlakatlar iqtisodiyotida ekotizimlarning o‘sib borayotgan ta’siri butun dunyo bo‘ylab tijorat 
banklarining e’tiborini tortmoqda. Qoida tariqasida, tartibga solish zarurati shaxsiy ma’lumotlarni himoya qilish, 
joylashtirilgan tarkibning mazmuni, monetizatsiya qilingan ma’lumotlarga teng kirish, monopoliyaga qarshi 
qonunchilikka rioya qilish, ikkala kompaniyaning va umuman iqtisodiyotning moliyaviy barqarorligini nazorat 
qilish zarurati bilan bog‘liqdir.

2.	 Mahalliy kredit tashkilotlarining yangi biznes modelini amalga oshirishdagi katta muvaffaqiyatlariga 
qaramay, innovatsion biznes modelini amalga oshirishga yanada kengroq yondashish uchun xorijiy moliya 
institutlarining tajribasini o‘rganish kerak. Shu munosabat bilan eng istiqbolli amaliyotlarni aniqlash uchun 
xorijiy banklarning o‘z ekotizimlarini yaratish va rivojlantirish bo‘yicha faoliyati natijalarini milliy iqtisodiyotimiz 
amaliyotiga joriy etish yo‘llarini o‘rganish zarurati yuzaga keladi.

3.	 Ko‘plab taniqli korporatsiyalar — Google, Apple, Amazon va boshqalar — o‘z biznes yo‘nalishlarini 
universallashtirishni rivojlantirmoqda va shu bilan ekotizim biznes modelini amalga oshirmoqda, kredit 
tashkilotlari tomonidan tashkil etilgan xorijiy ekotizimlarning faoliyati esa yetarli darajada o‘rganilmagan. Shu 
munosabat bilan bank mahsulotlari va xizmatlarini bank biznes ekotizimi orqali rivojlantirayotgan Royal Bank 
of Canada (Kanada), State Bank of India (Hindiston) va DBS Bank (Singapur) kabi banklarning faoliyatini 
o‘rganish maqsadga muvofiqdir.

Tadqiqotimiz natijasida mamlakatimiz tijorat banklari o‘z mijozlariga bugungi kunda eng so‘nggi va 
yuqori texnologiyali axborotga asoslangan onlayn-banking xizmatlarini taqdim etayotganligi ma’lum bo‘ldi. 
Shuningdek, masofaviy texnologiyalar mijozga bank xizmatlaridan imkon qadar qulay foydalanish imkonini 
beradi va bank bilan ishlashda vaqt hamda moliyaviy xarajatlarni minimallashtiradi. Masofaviy bank xizmatining 
asosiy tamoyili mijoz va bank o‘rtasida turli xil ma’lumotlarning masofaviy almashinuvidir. Shu bilan birga, bank 
ushbu operatsiyaning xavfsizligini ta’minlaydi.

